
PËR DISA SHTESA DHE NDRYSHIME NË LIGJIN NR. 9640, DATË 9.11.2006, 
“PËR DHOMAT E TREGTISË DHE INDUSTRISË”, TË NDRYSHUAR 

 
 Në mbështetje të neneve 78 dhe 83, pika 1, të Kushtetutës, me propozimin e Këshillit të 
Ministrave, 

 
K U V E N D I 

 
I REPUBLIKËS SË SHQIPËRISË 

 
V E N D O S I: 

 
 Në ligjin nr. 9640, datë 9.11.2006 “Për dhomat e tregtisë dhe industrisë”, të ndryshuar, 
bëhen këto shtesa dhe ndryshime: 

 
Neni 1 

 
 Neni 6 ndryshohet si vijon: 

“Neni 6 
 

Anëtarësia 
 

 Anëtarët e Dhomës, në përputhje me këtë ligj, janë të gjitha subjektet tregtare të 
regjistruara në Qendrën Kombëtare të Biznesit (QKB), me përjashtim të subjekteve që janë të 
regjistruara në një Dhomë apo urdhër profesional të krijuar me  ligj të veçantë. 
 Kuota e anëtarësimit në Dhomë për të gjitha subjektet tregtare që regjistrohen për herë të 
parë në QKB është 100 (njëqind) lekë. 
 Kuota vjetore e anëtarësimit në Dhomë për të gjithë personat fizikë është jo më shumë se 
1 000 (një mijë) lekë. 
 Kuota vjetore e anëtarësimit në Dhomë për të gjithë personat juridikë është jo më pak se 3 
000 (tre mijë) lekë dhe jo më shumë se 100 000 (njëqind mijë) lekë. 
 Anëtarët e Dhomës paguajnë kuotën vjetore të anëtarësisë brenda datës 31 mars të çdo 
viti.  
 Masa dhe procedurat e vjeljes se kuotës përcaktohen nga asambleja e Dhomës, sipas 
kategorizimit. 
 Dhomat transferojnë pranë Bashkimit të Dhomave të Tregtisë dhe Industrisë së Shqipërisë  
25 për qind të fondeve të mbledhura nga kuota e anëtarësisë brenda datës 15 prill të çdo viti.  



 Dhomat e qarqeve janë të detyruara të dërgojnë pranë Bashkimit të Dhomave të Tregtisë 
dhe Industrisë, brenda datës 15 prill të çdo viti, listën e anëtarësisë dhe çdo 3 muaj 
përditësimin e kësaj liste, për efekt të pagesës së kontributit. 
 Anëtarët e Dhomës pajisen me kartën e anëtarësisë nga Dhoma, sipas qarkut, pasi të kenë 
kryer pagesën e plotë të anëtarësimit. 
 Të gjitha subjektet tregtare, sipas përcaktimit të këtij neni, detyrohen të depozitojnë pranë 
Qendrës Kombëtare të Biznesit, në zbatim të pikës 3, të nenit 43, të ligjit nr. 9723, datë 
3.5.2007, “Për regjistrimin e biznesit”, të ndryshuar, edhe dokumentin që vërteton pagesën e 
kuotës vjetore të anëtarësimit në dhomë.”. 

 
Neni 2 

 
 Në nenin 12, pika 6 shfuqizohet. 
 

Neni 3 
 

 Në nenin 14, pika 2 riformulohet si më poshtë: 
 “2. Miraton strukturën organizative dhe  funksionet e aparatit administrativ të Dhomës, 
pagat e punonjësve, si dhe emëron Drejtorin Ekzekutiv. Drejtori Ekzekutiv është funksionar 
me kohë të plotë, kompetencat dhe detyrat e të cilit përcaktohen në statut.”. 

 
Neni 4 

 
 Neni 17 riformulohet si vijon: 
 

“Neni 17 
 

Kryetari 
 

 Kryetari drejton mbledhjen e Asamblesë dhe të Kryesisë së Dhomës dhe përfaqëson 
Dhomën në marrëdhënie me të tretët, sipas përcaktimeve të statutit dhe legjislacionit në fuqi. 
 Kryetar i Dhomës mund të zgjidhet çdo shtetas shqiptar që ka zotësi të plotë për të 
vepruar, ka mbaruar arsimin e lartë, si dhe plotëson kriteret e tjera të përcaktuara në Statutin e 
Dhomës.”.  
 

Neni 5 
 

 Në nenin 20, në fund të paragrafit të tretë, shtohet shprehja “dhe publikohet në faqen e 
internetit të Dhomës”. 

 
Neni 6 

 
 Në fund të nenit 21 shtohet paragrafi me këtë përmbajtje: 
 “Me qëllim ofrimin e transparencës dhe të informimit të anëtarëve të saj e të publikut, 
Dhoma publikon çdo vit në faqen e saj të internetit regjistrin e anëtarësisë, buxhetin e vitit 
aktual të miratuar nga asambleja dhe pasqyrën e realizimit faktik të buxhetit të vitit 
paraardhës.”. 

Neni 7 
 

 Neni 24 riformulohet si vijon: 
 

“Neni 24 
 

Anëtarësia 
 

 Anëtarësimi në Bashkimin e Dhomave është i detyrueshëm për të gjitha dhomat që 
krijohen sipas këtij ligji. 
 Anëtarësimi në Bashkimin e Dhomave është vullnetar për shoqatat e bashkimit vullnetar 
të bizneseve, dhomat apo urdhrat profesionalë të krijuar me ligj të veçantë. Anëtarësimi bëhet 
me marrëveshje midis palëve, e cila miratohet nga Asambleja e Bashkimit të Dhomave.”. 

 
Neni 8 

 
 Në nenin 28, pika 6 riformulohet si vijon: 
 “6. Miraton marrëveshjen e anëtarësimit, sipas paragrafit të dytë, të nenit 24, të këtij 
ligji”. 

 
Neni 9 

 
 Në nenin 30, pika 2 riformulohet si vijon: 
 “2. Miraton strukturën organizative dhe funksionet e aparatit administrativ të Bashkimit të 
Dhomave, pagat e punonjësve dhe emëron Drejtorin Ekzekutiv. Drejtori Ekzekutiv është 
funksionar me kohë të plotë, kompetencat dhe detyrat e të cilit përcaktohen në statut.”. 
 

Neni 10 
 

 Në nenin 32, paragrafi i parë riformulohet si vijon: 
 “Kryetari drejton mbledhjen e Asamblesë dhe të Kryesisë së Bashkimit të Dhomave dhe 
gëzon të drejtën e një vote.”. 
 

Neni 11 
 

 Në fund të nenit 34 shtohet fjalia me këtë përmbajtje: 
 “Me qëllim ofrimin e transparencës dhe të informimit të anëtarëve të tij e të publikut, 
Bashkimi i Dhomave publikon çdo vit në faqen e tij të internetit buxhetin e vitit aktual të 
miratuar nga Asambleja dhe  pasqyrën e realizimit faktik të buxhetit të vitit paraardhës.”. 

 
Neni 12  

 
 Në nenin 38 bëhen ndryshimet si më poshtë:  
 1. Paragrafi i tretë riformulohet si vijon: 

 “Emërtimet e mësipërme lejohen të përdoren edhe nga ato shoqata të bashkimit vullnetar 
të bizneseve, të cilat kanë për qëllim ofrimin e shërbimeve për anëtarët e tyre, si dhe 
promovimin e tregtisë ndërmjet Republikës së Shqipërisë dhe një vendi tjetër, të cilat: 
 - njihen zyrtarisht nga institucionet përkatëse simotra të vendit tjetër dhe nga Bashkimi i 
Dhomave të Tregtisë dhe Industrisë së Shqipërisë; 
 - kanë një numër anëtarësh më të madh se 20 veta.”. 
 2. Paragrafi i katërt riformulohet si vijon: 
 “Anëtarësia e tyre në Bashkimin e Dhomave është e detyrueshme.”. 

 
Neni 13 

 
 Asambleja e Dhomës dhe e Bashkimit të Dhomave, brenda një periudhe 6-mujore nga 
hyrja në fuqi e këtij ligji, miraton ndryshimet në statut. 
 

Neni 14 
 

 Bashkimi i Dhomave, brenda 6 muajve nga hyrja në fuqi e këtij ligji, harton një raport 
mbi shërbimet me interes të përgjithshëm që do të ofrohen në dobi të anëtarëve te tij, të cilin 
ia paraqet Këshillit të Ministrave dhe Kuvendit. 
 

Neni 15 
 

 Ky ligj hyn në fuqi 15 ditë pas botimit në Fletoren Zyrtare dhe efektet financiare në lidhje 
me anëtarësinë fillojnë më 1 janar 2017. 

 
 
                                                                                                            K R Y E T A R I 
 
                                                                                                                 Ilir META 
 
Miratuar në datën 29.9.2016 

